Azaroaren 7
Union del Pueblo Navarro talde parlamentarioari atxikitako foru parlamentari Leticia San Martín Rodríguez andreak idatziz erantzuteko galdera egin du (11/23/PES-00134), jakiteko ea zergatik erabaki den soilik jaioberriei (eta arrisku handiko haurrei) jartzea arnas birus sinzitialaren (ABS) txertoa, eta ez sei hilabete baino gutxiagoko neska-mutikoei (eta arrisku handiko haurrei). Hona hemen Nafarroako Gobernuko Osasun kontseilariak horri buruz ematen dion informazioa:
Osasun Ministerioaren markoa
2023-2024 denboraldian arnas birus sinzitialaren aurka nirsevimab erabiltzeko gomendioen dokumentua baloratu ondoren (2023ko Txertoen Programarako eta Erregistrorako Ponentziak egin zuen dokumentua), Osasun Publikoko Batzordeak honako hau adostu zuen:
Osasun Publikoko Batzordearen akordioa nirsevimab erabiltzeari buruz.2023 maiatza-ekaina:
2023ko maiatzaren 9an izandako Osasun Publikoko Batzordearen bileran adostu zen nirsevimab erabiliko zela arnas birus sinzitiala izateko arrisku handiko haurren kasuan.
Bermatu ahal izateko sasoia hastean herritarrek arnas birus sinzitialaren aurka immunizatzeko estrategia bat eskura dutela, eta immunizazio egutegian jasota ez dagoenez, autonomia erkidegoek beren inguruabar espezifikoei jarraikiz erabakiko dute nola eta zer eperen barruan inplementatuko duten Txertoei buruzko ponentziak egindako gomendioen proposamena. Halaber, eta xede horrekin berarekin, une horretara arte immunizazioaren esparruan izan daitezkeen berritasunak ere artatu behar izanen dira, zeinak osorik zein zati batean aldatu ahal izanen dituzten egungo gomendioak, aldian aldiko organismo arautzaileak baimentzeko beharrezko prozedura onetsi ondoren. 
Nafarroa
Ildo horretatik, Nafarroako Txertoen Aholku Batzorde Teknikoaren bilera deitu zen, eta irailaren 7an egin zen. Bertan zenbait aukera baloratu ziren eta aho batez honako akordio hau adostu zen: 
2023/2024 denboraldian Arnas Birus Sinzitialaren aurka nirsevimab antigorputz monoklonarekin immunizatzea honako hauek:
• Arnas Birus Sinzitialaren ondorioz gaixotasun larriren bat izateko arriskua duten haurrak, eta orain arte eman den palivizumab antigorputz monoklonala ordeztea..
• Immunizazio unibertsala 2023ko urriaren 1etik abenduaren 31ra bitartean jaiotzen diren adingabe guztientzat. 2024ko urtarriletik martxora bitartean jaiotako adingabeek immunizazioarekin jarraitzeko aukera izango dute, egoera epidemiologikoaren, Arnas Birus Sinzitialak gure erkidegoan duen zirkulazioaren eta aurrekontu nahikoa eta iraunkorra izatearen arabera. Immunizazio hori ospitale eremuan eskainiko da, jaio eta 24-48 ordura.
Akordio hori Osasun Departamentuari helarazi zitzaion, eta 2023ko urriaren 1etik aurrera 2023-2024 denboraldirako hartutako jarraibideak dira.
Txertoen Aholku Batzorde Teknikoaren erabakia hartzeko motibazioa
Epidemiologiaren eta Osasun Prebentzioaren Zerbitzuak azaldu zuenez, populazioarentzako programa bat ezartzeak, fitxa teknikoan adierazitako indikazioarekin bat etorriz, eragina izanen luke asistentzia sanitarioaren lan karga murriztean, ospitaleko egonaldian eta ABSak eragindako infekzioaren ondoriozko kostu zuzenetan. Hala ere, murrizketa hori Osasun Publikoko inbertsio baten kontura gauzatuko litzateke, 2022-23 denboraldian aztertutako adin taldean izandako zuzeneko kostu guztien ia bikoitza (518.572,50 vs. 1.003.768,48 euro). Bestela esanda, farmakoa erosteak kohorte osoari eraginen liokeen zuzeneko kostua kohorte horretan ABSaren infekzioak eragindako osasun-asistentzian inbertitzen den diruaren ia bikoitza izanen litzateke (1,94 aldiz).
Osasun Sistema Nazionaleko Farmaziako eta Osasun Prestazioetako Zuzendariordetzak azaldu zuen zer ondorio izanen luke arrisku handiko haurren profilaxitik 6 hilabetetik beherakoen profilaxi unibertsalera igarotzea.
Gaixotasun Transmitigarrien eta Txertaketen Atalak immunizazio egoera alternatiboak proposatu zituen, gaixotasunaren epidemiologiaren eta birusaren zirkulazioaren arabera. Ildo horretatik, azaldu zen ABSaren ondoriozko infekzioa izateko arriskurik handiena azaroan jaiotako haurrek dutela, eta neurri txikiagoan urrian eta abenduan jaioen direnek. Gainera, azaltzen da immunizazio unibertsal prospektiborako estrategia bat hartzeak, kostuak aurrezteaz gain, onura maximizatzen duela eta immunizazio programa errazagoa egiten duela, programa hori ospitaleetan gauza baitaiteke, jaioberriari alta eman aurretik. 2023ko urritik abendura bitartean jaiotakoen profilaxia arrisku handiko faktorerik gabe jaiotako 1.153 bat haurri zuzenduta egonen litzateke. 
Aurkezpenaren ondoren, eztabaida bat hasi zen. Eztabaida horretan, bai HUNko Pediatria Atalak bai ANPE elkarte zientifikoak agerian utzi zuten nirsevimab behar zela birusaren zirkulazio denboraldian ABSak eragindako asistentziaren gainkarga minimizatzeko, bai ospitaleratzeetan, bai Oinarrizko Osasun Laguntzan.
Era berean, Nafarroako Farmazia Antolamendu eta Ikuskapenaren Atalak adierazi zuen Espainia osoko Farmakozaintza Zentroek farmakozaintza intentsiboko plan bat jarri dutela abian sendagai horretarako, segurtasunari buruzko daturik ez dagoelako. Plan hori AEMPSek koordinatzen du, Farmakozaintzako zentro autonomikoekin batera, eta giza erabilerarako sendagaien segurtasun batzordean eztabaidatuko da.
Halaber, Nafarroan gurasoentzako informazioa biltzen duen formatu lagungarriko dokumentu bat egitearen garrantzia eztabaidatu zen.
Ildo horretan, nabarmendu zen oso garrantzitsua dela detektatzen diren kontrako erreakzio guztien susmoak jakinaraztea eta dokumentu horretan nola eta non jakinarazi behar den azaltzea.
Behin neurriaren alde onak eta txarrak ikusi ondoren, aho batez erabaki zen, ABSaren ondoriozko gaixotasun larria izateko arrisku handia duten haurrentzako immunizazioan palivizumab farmakoa ordezteaz gain, 2023ko urriaren 1etik 2023ko abenduaren 31ra bitartean jaiotako haur guztiei immunizazio unibertsala jartzea, eta 2024ko urtarriletik martxora bitartean jaiotako haurrek immunizazioarekin jarraitzeko aukera zabalik uztea, egoera epidemiologikoaren, gure erkidegoan Arnas Birus Sinzitialaren zirkulazioaren eta aurrekontu nahikoa eta iraunkorra izatearen arabera.
Hori guztia jakinarazten dizut, Nafarroako Parlamentuko Erregelamenduaren 215. artikulua betez.

